
	Yr egwyddorion sy’n llywodraethu defnyddio esemptiadau ar sail anabledd ar gyfer Cymhwyster Bagloriaeth Cymru 
 


Dyddiad: Mehefin 2010

Cyflwyniad
Mae’r ddogfen hon wedi’i chytuno gan y rheoleiddwyr cymwysterau yng Nghymru a CBAC.
 Bwriedir iddi ategu’r broses a ddefnyddir gan sefydliadau dyfarnu o ran esemptiadau ar sail anabledd ar gyfer Cymhwyster Bagloriaeth Cymru. Caiff ei defnyddio yn sail ar gyfer rhagor o drafod ar drefniadau mynediad gyda grwpiau buddiant perthnasol. 

Diffinnir esemptiad fel cytundeb gan sefydliad dyfarnu, cyn i ddysgwr gymryd asesiad, sef cytundeb lle caniateir i ddysgwr sydd ag anableddau beidio â chymryd un neu fwy o unedau asesu.  Pan fydd esemptiad wedi’i ganiatáu, cymerir perfformiad y dysgwr yn yr unedau asesu sydd wedi’u cymryd mewn gwirionedd fel y perfformiad yn yr asesiad cyfan.  Gosodir nodyn ar dystysgrif y dysgwr i ddangos nad oedd y cyfan o’r amcanion asesu yn hygyrch.

Yr Egwyddorion
Mae pum egwyddor a ddylai gael eu cymhwyso:
1. Mae esemptiadau, fel math o drefniant mynediad, wedi’u bwriadu i gydnabod bod rhai dysgwyr sydd o bosibl, oherwydd anabledd, yn methu dangos cyrhaeddiad mewn gofynion penodol o fewn cymhwyster.  Gan hynny, mae, esemptiadau yn galluogi dysgwyr anabl i ennill cymwysterau sydd wedi’u seilio ar y sgiliau y maen nhw’n gallu eu dangos. 

2. Ni ddylai unrhyw drefniant mynediad a fabwysiedir danseilio dilysrwydd y cymhwyster neu’r system gymwysterau. 
3. Addasiad rhesymol, sy’n cael eu caniatáu fel y dewis olaf, yw esemptiadau.  Dylai pob ymdrech gael ei gwneud i ddod o hyd i drefniadau mynediad sy’n caniatáu i’r dysgwr gymryd rhan yn y cymhwyster cyfan a’i ennill.

4. Dim ond at yr unedau hynny o’r asesiad(au) lle mae anabledd y dysgwr yn golygu nad yw’n gallu cyrchu dim un o’r gofynion yn yr asesiad ar gyfer uned mewn cymhwyster drwy unrhyw addasiad rhesymol arall y dylai esemptiadau gael eu cymhwyso.
5. Fel rheol, ni chaniateir i fwy na 50% o gymhwyster gael ei esemptio.   

Cymhwyster Bagloriaeth Cymru
Mae Cymhwyster Bagloriaeth Cymru (CBC) yn cynnwys Craidd, y bydd pob dysgwr yn ei gwblhau, ac Opsiynau, sy’n cael eu dewis o blith yr amrediad o gymwysterau perthnasol sydd wedi’u cymeradwyo i’w defnyddio yng Nghymru.

Esemptiadau ar gyfer Opsiynau  CBC
Yn achos yr Opsiynau, bydd esemptiadau’n gymwys yn ôl yr hyn a bennir ar gyfer y cymwysterau unigol o dan sylw.
 Does dim modd cael addasiad yn y gofynion ynglŷn ag Opsiynau ar gyfer CBC.  Mae cryn hyblygrwydd ar gael eisoes gan fod y dysgwyr yn cael dewis eu Hopsiynau o blith yr amrediad llawn o gymwysterau sydd wedi’u cymeradwyo i’w defnyddio yng Nghymru. 

Esemptiadau ar gyfer elfennau o Graidd CBC
Mae Craidd CBC yn cynnwys y cydrannau canlynol:

· Cymwysterau Sgiliau Allweddol/Cymwysterau Sgiliau Hanfodol Cymru 
· Cymru, Ewrop a’r Byd (CEB), gan gynnwys modiwl iaith 
· Addysg Bersonol a Chymdeithasol (ABCh), gan gynnwys elfen cyfranogiad cymunedol 
· Addysg Gysylltiedig â Gwaith (AGG), gan gynnwys gweithio gyda chyflogwr a chyfrannu at weithgarwch menter tîm
· Ymchwiliad Unigol.

Cymwysterau Sgiliau Allweddol/Cymwysterau Sgiliau Hanfodol Cymru 

Cymwysterau un uned, wedi’u seilio ar gymwyseddau, yw cymwysterau Sgiliau Allweddol (SA) a chymwysterau Sgiliau Hanfodol Cymru (SHC), ac felly does dim esemptiadau yn gymwys i’r cymwysterau unigol.  Serch hynny, mae yna hyblygrwydd ym model CBC. 

Lefel 1 (Sylfaen)

Y gofyniad isaf yw ennill pedwar cymhwyster SA/SHC gan ddangos tystiolaeth eich bod wedi dilyn pob un o’r chwech.  Gan hynny, gall y dysgwyr ddewis cael eu hasesu ar y cymwysterau SA/SHC hynny sy’n fwyaf hygyrch iddyn nhw.

Lefel 2 (Canolradd)

Y gofyniad isaf yw ennill pedwar cymhwyster SA/SHC; dau ar Lefel 2 a dau ar Lefel 1. Rhaid cynnwys Cyfathrebu, Cymhwyso Rhif a TGCh ymhlith y pedwar cymhwyster SA/SHC hyn. Er bod y gofyniad isaf, sef bod rhaid ennill pedwar cymhwyster SA/SHC, yn parhau (dau ar Lefel 2 a dau ar Lefel 1), gall dysgwyr sydd ag anableddau gael eu hesemptio o’r gofyniad bod rhaid ennill pob un o blith Cyfathrebu, Cymhwyso Rhif a TGCh: bydd unrhyw ddau o blith y rhain yn dderbyniol.  
Rhaid cael tystiolaeth bod y dysgwr wedi dilyn y ddau gymhwyster SA/SHC arall fel rhan o’i raglen ddysgu.

Lefel 3 (Uwch)

Mae’n ofynnol i’r dysgwr ennill pob un o’r chwe cymhwyster SA/SHC.  Y gofyniad isaf yw bod rhaid ennill o leiaf dri o’r rhain ar Lefel 3 (gan gynnwys Cyfathrebu, Cymhwyso Rhif neu TGCh fel un o’r tri). Gall y tri cymhwyster SA/SHC arall fod ar lefel 2.  

Caniateir i ddysgwyr sydd ag anabledd gael eu hesemptio o elfennau o’r gofyniad isaf hwn ar yr amod eu bod yn ennill o leiaf dri cymhwyster SA/SHC ar Lefel 3 (un yn gorfod dod o blith Cyfathrebu, Cymhwyso Rhif neu TGCh), ynghyd â dau gymhwyster SA/SHC ar lefel 2 o leiaf.
Rhaid cael tystiolaeth bod y dysgwr wedi dilyn y cymwysterau SA/SHC eraill fel rhan o’i raglen ddysgu.

Cymru, Ewrop a’r Byd (CEB), Addysg Bersonol a Chymdeithasol (ABCh) ac Addysg Gysylltiedig â Gwaith (AGG)
Mae’n rhaid cwblhau’r cydrannau CEB, ABCh ac AGG yng Nghraidd CBC. Does dim meini prawf asesu penodol i’r cydrannau hyn ac mae manylebau CBC yn darparu ar gyfer cryn hyblygrwydd o ran sut y gellir mynd ati i gwblhau’r cydrannau CEB, ABCh ac AGG.  Er na chaniateir esemptiad o’r cydrannau hyn yng Nghraidd CBC, mae addasiadau rhesymol eraill yn cael eu caniatáu fel y bo’n briodol.
Yr Ymchwiliad Unigol
Mae Meini Prawf Asesu penodol yr elfen hon o’r Craidd yn cael eu llunio mewn ffordd sy’n caniatáu cryn dipyn o le ar gyfer hyblygrwydd. Caiff y dysgwyr gyflwyno’r Ymchwiliad Unigol ar ffurf ysgrifenedig neu ar lafar.  Er na chaniateir esemptiad o’r elfen hon yng Nghraidd yr CBC, mae addasiadau rhesymol eraill yn cael eu caniatáu fel y bo’n briodol.

Gwaith at y dyfodol 
Cedwir llygad ar yr egwyddorion hyn yn gyson, gan fonitro nifer a natur yr esemptiadau y gofynnir amdanyn nhw ac a ganiateir.

Rhaid i gymwysterau a’u dulliau asesu gael eu dylunio i wella gallu’r dysgwyr i gyrchu’r cymhwyster.  Bydd y meini prawf yn cael eu monitro’n ofalus er mwyn sicrhau nad oes rhwystrau diangen a chedwir llygad ar y cymwysterau eu hunain i’w hadolygu.  Bydd amrediad yr asesiadau sydd ar gael a natur y cymorth sydd ar gael i’r dysgwyr yn cael eu hystyried. 

Dylai tystysgrifau gael eu cynllunio i ddangos yr hyn y mae’r dysgwyr wedi’i gyflawni. Bydd y sefydliadau dyfarnu a’r rheoleiddwyr yn cydweithio i gytuno ar fanyleb ynglŷn â dylunio tystysgrifau a fydd yn caniatáu i’r dysgwr ddangos cyraeddiadau pendant.
Darnau allan o’r rheoliadau 
Rheoliadau Gwahaniaethu ar Sail Anabledd (Cyrff Cymwysterau Cyffredinol) (Cymwysterau Perthnasol, Camau Rhesymol a Nodweddion Ffisegol) 2007

Mae’r Rheoliadau hyn yn pennu’r cymwysterau y mae’n anghyfreithlon i gorff cymwysterau cyffredinol wahaniaethu yn erbyn person anabl mewn perthynas â nhw.

Mae’r Rheoliadau hyn yn datgan bod caniatáu esemptiad o un neu fwy o gydrannau o asesiad neu arholiad sy’n arwain at ddyfarnu cymhwyster perthnasol o dan yr amgylchiadau a bennir yn gam rhesymol i’w gymryd. 

Rheoliadau Gwahaniaethu ar Sail Anabledd (Cyrff Cymwysterau Cyffredinol) (Cymwysterau Perthnasol, Camau Rhesymol a Nodweddion Ffisegol) (Diwygio) 2008

Mae’r Rheoliadau hyn yn pennu ei bod bob amser yn gam rhesymol i gorff cymwysterau cyffredinol asesu dysgwr mewn perthynas â’r cydrannau mewn arholiad a gymerwyd gan y dysgwr hwnnw fel pe bai’r cydrannau hynny’n ffurfio’r arholiad cyfan.







� CBAC yw’r unig sefydliad dyfarnu sy’n cynnig Cymhwyster Bagloriaeth Cymru ar hyn o bryd.


� Mae’r mwyafrif o gymwysterau yr un fath yn union yng Nghymru a Lloegr.  Ond, yn achos Prif Ddysgu, mae’r cymwysterau wedi’u haddasu i’w gwneud yn addas i’w defnyddio yng Nghymru.  Mae’r esemptiadau sy’n gymwys ar gyfer Prif Ddysgu (Cymru) yr un fath â’r cymwysterau sy’n gymwys ar gyfer Prif Ddysgu yn Lloegr.





Yr Adran Plant, Addysg, Dysgu Gydol Oes a Sgiliau (APADGOS) 2010

